
 

Publicaziuns ufficialas dils 15 da december 2023 
 

Vischnaunca Trun 
 
 
 
Rapport dalla sessiun dil cussegl da vischnaunca dils 11-12-2023 
 
Tractanda 1 
Approbaziun dil protocol dalla sessiun dils 13-11-2023 
Questa tractanda vegn spustada sin la proxima sesida. 
 
Tractanda 2 
Damonda dall’uniun Trun Cultura per ina contribuziun da frs. 100’000.- vid il tetg da lenn 
accessibel dalla Casa Carigiet 
Vicepresidenta Erica Cavegn-Pfister presenta detagliadamein la tractanda. Trun ei liug da 
naschientscha e d’activitad da differentas persunalitads culturalas enconuschentas. Alois e Zarli 
Carigiet, Gieri Schmed, Matias e Hendri Spescha fan part dad els sco era numerus auters. Quei 
fatg remarcabel, che cuntegn dil reminent aunc dabia potenzial nunutilisau, vul l’uniun Trun 
Cultura far enconuschent ad ina vasta publicitad. Quei succeda en edifezis protegi e schibein 
historicamein sco era biograficamein relevants per Trun, che vegnan reconstrui, resp. restaurai e 
mess en pei per l’utilisaziun culturala publica. 
Suenter che l’uniun ha saviu endrizzar il zercladur 2023 cun success il «Spazi Spescha» per il 
relasch digl artist Matias Spescha sco local d’art e surdar quel alla publicitad, sedrezza 
si’attenziun uss principalmein al secund project parzial, la Casa Carigiet. La casa natala dils frars 
artists Alois e Zarli Carigiet, destruida d’in incedi il 2019, cuntegn in grond potenzial cultural el 
mument aunc diltutafatg nunnezegiau. 
Vicepresidenta Erica Cavegn-Pfister presenta ina survesta davart il passau entochen ussa 
ell’uniunTrun Cultura en vesta dalla Casa Carigiet. 
Entrar en tractanda vegn decidiu en votaziun unanima 
 
La reconstrucziun digl entir baghetg ei planisada en treis fasas. Actualmein ein ins en l’emprema 
fasa, vul di la ruina ei vegnida rumida endadens e quest unviern ei previu d’installar in tetg da 
lenn accessibel e da baghegiar ora igl edifeci da freid. L’uniun Trun Cultura tschenta per quella 
emprema fasa la damonda alla vischnaunca per ina contribuziun da frs. 100’000.-. L’assicuranza 
d’edifezis cantunala (GVG) sco era la tgira da monuments e diversas fundaziuns han gia indicau 
lur susteniment, per part per l’emprema fasa, per part per igl entir project. Cugl effect da signal 
dil num «Carigiet» ei il potenzial da visitaders gronds. Grazia agl «Uorsin» ei Carigiet ina marca 
enconuschenta sigl entir mund. E grazia agl actur popular Zarli Carigiet ei il num Carigiet era 
colligiaus fermamein cun la historia dil cabaret e film dalla Svizra. 
Il cussegl da vischnaunca meina discussiun en caussa. Ord il miez dat ei treis propostas per 
midadas (cundiziuns). 
– Il tetg accessibel ei da montar tochen il pli tard ils 29 da fevrer 2024. 
– Il palencau ei d’allontanar il pli tard tochen ils 29 da fevrer 2024. 
– Igl ei la suletta summa che la vischnaunca conceda per l’immobilia Casa Carigiet. 
  



 
Tut las treis propostas per midadas vegnan approbadas entras la 
maioritad dallas cusseglieras e dils cussegliers. 
Il cussegl da vischnaunca decida cun 10 : 4 vuschs da conceder il credit da frs. 100’000.- cun 
las midadas decidias. 
 
Tractanda 3 
Verificaziun dallas elecziuns communalas dils 26 da november 2023 
Cusseglier Claudio Thalmann declara che la cumissiun per verificaziun da votaziuns hagi 
controllau ils resultats dallas elecziuns communalas dils 26 da november 2023 ed anflau tut en 
uorden. En num dalla cumissiun propona Claudio Thalmann da verificar ils resultats publicai. 
En votaziun unanima verifichescha il cussegl ils resultats publicai dallas elecziuns communalas 
dils 26-11-2023. 
 
Tractanda 4 
Pusseivladad da tschentar damondas 
Dalla pusseivladad da tschentar damondas vegn fatg diever. 
 
Per il cussegl da vischnaunca 
La presidenta, Flurina Bundi 
Per la suprastonza communala 
Il president, Dumeni Tomaschett 
 
 
 
Pignola da Nadal 
 
Il pigniel da Nadal sa vegnir empustaus tier il selvicultur da revier entochen ils 15 da december 
(tel. 081 943 25 78 ni 079 417 49 57). 
La pignola da Nadal vegn repartida gievgia, ils 21 da december naven dallas 8.00 – 12.00 en 
luvratori. 
Prezis; pègn tenor lunghezia 
 frs. 15.–   /   20.–   /   25.–   /   30.– 
 viez «Weisstanne» tenor lunghezia 
 frs. 35.–   /   45.– 
 pègn da Nordmann tenor lunghezia e qualitad 
 frs. 35.–   /   50.–   /   75.– 
Sin damonda vegnan ils pigneuls era furni a casa (+ frs.5.–). 
 
Scumandau ei da tagliar sez il pigniel; en uauls da schurmetg, en uauls da producziun da lenna, 
sin schischom privat senza lubientscha dil proprietari. 
Pignola che crescha sin alps e pastiras, agl ur dil Rein, dalla Ferrera e dalla Zavragia astga vegnir 
tagliada libramein. 
 
Uffeci forestal Trun 
 
 
 
  



 
Fittaziun da parcellas da vischnaunca 
 
La vischnaunca da Trun fittescha naven digl 1. da schaner 2024 suandontas parcellas per 
cultivaziun: 
Pendas casa da pèschs 2740 78 aras 
Pendas casa da pèschs 1661 c 20 aras 
Pendas grondas 1654 m 95 aras 
Prau Caltgera 2743 42 aras 
Pendas s. Mathias 1654 c 29 aras 
Prau s. Onna 1630 5 aras 
Plaun Rensch 5149 k 51 aras 
Contact: Suprastonza communala, Lucas Arpagaus, Caum postal 9, 7166 Trun 
 
Suprastonza communala Trun 
 
 
Fittaziun da parcellas e d’ina garascha dalla pleiv catolica romana 
La pleiv catolica romana Trun fittescha naven digl 1. da schaner 2024 suandontas parcellas sil 
territori da Schlans per cultivaziun: 
Cultira dalla Parvenda 6072 a 169 aras 
Razeil 6057 71 aras 
Clavau niev 6042 41 aras 
Garascha Pansal 
Contact: Pleiv catolica romana Trun, ugau pervenda, Benedetg Albin, Via Plaun 1, 7166 Trun 
 
Pleiv catolica romana Trun 
 
 
 
Punts, senda da spassegiar d’unviern 
La situaziun sigl areal dalla cava ei buca semidada dapi il davos unviern. Aschia eis ei 
danovamein buca pusseivel da montar las duas punts sur ils roms dil Rein. Ils vaus ein memia 
lads e memia profunds.La posiziun digl uffeci da catscha e pesca ei medemamein negativa. 
Consequentamein sa la senda da spassegiar d’unviern buca vegnir preparada entochen a 
Zignau. Ils auters tschancuns ein preparai sco adina. Nus engraziein per Vossa capientscha.  
 
Vischnaunca Trun, Trun Turissem 
 
 
 


